CHAOS
MÓM SYNKA NA WOJNIE

20.8.1984 Hradec Králové
   Móm to za 38 dni a zdać se mi tego czim dali tym wiyncej. Cały dziyń móm po naladzie a yny rozmyślóm o D. robim se sice jakisi nadzieje, że se mi jóm podarzi zyskać, ale je to dość nieprawdopodobne. Uż aby była ta zabawa. Tam se to zacznie aspóń wszecko rozwijać. Móm fórt sto chynci jechać w sobote do chaupy, ale strach je zatym silniejszi a za drugi nie widzim w tym żodyn wyznam, bo bych jóm stejnie nigdzi nie zaścignył. Gdybych znoł aspóń jejóm adrese, tak ji z fleku napiszym. Jo je z ni tak wedle, że by mi zrobiło radość yny to, co jo od ni uż strasznie moc razy słyszoł: móm synka na wojnie.

   Niż jo odjechoł z opuszczaku zpatki tu do tej pakarny, tak żech ji posłoł wzkaz, że jak chce, tak se może zkrócić o rok a pół czakani. Niech o tym porozmyślo.
   Zaczło to wszecko 15.6.1984 na mojim ostatnim opuszczaku. Jako wdycki jo zaszeł do kamosza. No a potym my zaszli do Stańka na piwo. Tam my kecali a szło jedno za drugim, aż jo ich zrobił szejść. Każdóm chwile se mi chciało na zachod. Jak jo szeł isto po siódme  do tej ubikacyje z oknym na kościół, tak żech jóm spatrził. Hned na piyrszi pohled mie zaujnyła. Tak żech se ji nabidnył, że jeśli chce, tak ji dóm puse a to jóm rozweseli. Óna to hned odmitła a zaczła mi wyświetlować, że nie wiy, co se ji stało. Wypiła pry trzi piwa a je ji jaksi dziwnie. Pry mo jednóm połówke ciała zimnóm a drugóm ciepłóm. Jo se tymu śmioł a nie chciało se mi tymu wierzić. Óna na to, aż to wyzkuszóm a miała prowde. Było to jak żiwo a mortwo woda. Chytnył jo se lewej nogi a popolił jo se do 1. stopnia. Hned mi naskocziły plynskiyrze. Prawo noga, ta uż  palce zchłódziła a plynskiyrze se ztraciły. Chwilke żech jóm tam eszcze obylbowoł, ukazowoł ji fotki, aby wierziła, żech je na wojnie a prawiłch ji, że bych ji ty termouskoki pómóg wyrownać. No a walił jo ji tak dłógo kliny do głowy, aż mi to o sebie a tym jistym powiedziała. Tak żech to wtedy wzdoł a szeł za kamoszym dopić to siódme piwo a potym my szli na koncert Czesława Niemena, z kierego se uż skoro nic nie pamiyntóm.
POPIELNICA KONTRA CUKIERNIA

23.8.1984 Hradec králové
   Na drugi dziyń była w kulturnim zabawa. Zaś jo se tam potkowoł z kamoszami a tak było dość przileżitości se wypić. Kole jedynostej jo szeł tańcować. Prawie grali Bidoni jednóm ze swojich odrhowaczek, jak gdosi na mie wołoł takim nadhernym głoskym po mianie. Jo chladóm a naroz se wynorziła D z dawu ludzi. Prziszła ku mie a bawili my se o wczorajszku. Potym szła za swojimi a jo za kamoszami. Siednył jo se ku nim ku stołu. Jedyn z nich tam mioł swojóm staróm a eszcze tam była jejo kamoszka L, z kieróm se znóm przez jejigo brache, co zy mnóm słóżił u Malacek na letiszczu Kuchyňa. Uwidzicie, że z niego beje roz senator, prawim jim. Nie wierzili mi, tak my aspóń rozebrali tyn jego uraz. Jak zaczła runda ploużaków, tak my szli z L społu na parket. Przed kóńcym zabawy mie wyzwała, abych jóm szeł odkludzić ku chaupie. Wtedy strasznie padało a óna miała parazol. Szli my wedle sebie a jo jóm prawóm rynkóm zebroł kolem ramión. Uprzimnie my se jedyn o drugim bawili. Doszli my ku jeji chaupie no a dalszigo byli świadkym uż yny popielnica a wrótka. Isto piynć razy jo se z nióm łóncził, niż my se rozeszli. Całóm ceste do chaupy se mi czkało. Zalegnył jo o sztwortej a trwało to isto do szóstej. Nieszło to niczim zastawić.
   Na drugi dziyń żech se yny ciesził na to, jak jóm uwidzim. Ale było zajimawe, że jak jo jóm o dziesióntej potkoł na tretuaru przed cukiernióm, tak jo ji yny powiedzioł ahoj a szeł jo dali z kamoszami. Eszcze żech se oglóndnył a  wszimnył żech se, jak se na mie L dziwo. Czakała na to, że z nióm bedym pokraczowoł we wczorajszi debacie. Sice mi to prziszło luto, ale szeł jo dali. Jako wdycki my zaś ze synkami dali jakisi to piwo. Dóma po obiedzie jo mioł sto chynci wybiegnyć za nióm na kopiec a wyznać se ji, ale fórt mie cosi dyrżało. O sztwortej jo szeł ku cugu a jechoł zpatki do pakarny. Gdybych mioł popisować ceste, tak by to były dalszi dwie strónki  a zbytecznie bych odbiegowoł od tematu, co se tu snażim rzeszić. Każdopadnie czas uż zrobił swoje a jo je yny zwiedawy, jak to wszecko dopadnie. Myślim se ale, że jak beje czas pracowoł pro mie jako do teraz, tak to beje wszecko o moc lehczi.
DOPISY

   W szaszkarnie jo był z poczóntku jak ciało bez dusze a strasznie jo se ciesził, jak za tych 50 dni pojadym na dowolenke. Fórt jo rozmyśloł o L a smoliło mie, że jo to tak na tym tretuaru przed cukiernióm złoroł. Na padaczkarnie jo se rozhodnył, że ji napiszym dopis. Ale jak jo go zacznył smolić, tak mi doszło, że to ni ma dzieucha na jednorazowe  poużici a mógła by to potym wszecko brać moc ważnie. Dopis żech zakóńcził tak, żech ji wyświetlił, że beje lepszi, jak nasz wztah ukóńczimy hned. Mógło by nas to potym obóch strasznie moc mierzieć. Tyn dopis żech wszak nigdy nie odesłoł a móm go do dzisio kajsi założóny. Tak żech ji za dwa dni posłoł aspóń pohled.

   A tak prziszła doba, co mi zaczły chodzić pohledy od ni. Partyja se zaczła skrz tych pohledów zy mie robić prdel a jo zacznył być z tego mierzki a przestoł jo ji odpisować. We czwortek jo jechoł do ÚVN Praha. Było to jako do wojynskigo szpitola, ale motywym tej cesty była nawszczewa segry, kiero tam była na brygadzie w jakisi drubeżarnie. Miyndzy rzeczóm mi zdzieliła, że L była u nas dóma a pytała se na to, jak by se za mnóm dostała na letiszcze. Mo pry przez Hradec ceste, tak że by se pry rada za mnóm stawiła.  Jo z tego dostoł akurat tak  mindraka a utwierdził se w tym, że ku ni nic nie czujym.
   W niedziele po obiedzie mi dozorczi mówił, że móm na branie nawszczewe. Był jo se jisty, że to je L. Zaś mindrak. Jak se mi wszak ulewiło, jak tam był zamiast ni Tomáš, kiery z nami słóżił, ale ze zdrowotnych powodów „musioł“ iść o pół roku wczasi do cywilu. Z nim my se wtedy ale dostali do pruseru, z kierego groziła basa. Także nad L jo skoro wubec ni mioł czas se spómnieć. No ale urlop se bliżił a jo se ślubił, że na nim musim urwać jakómsi skure a L jo do przodku wyszkrknył ze seznamu. Na D jo se sem tam sice spómnioł, ale nigdy żech nie rachowoł z tym, jak zy mnóm dokoże eszcze zatoczić.
NA BAZYNIE

   Hned piyrszi dziyń jo szeł na bazyn. Wdycki jo był chwilke we wodzie, potym jo se opalowoł, albo siedzioł u bufetu. Jednym razym jo wylóz  z wody a wszimnył jo se, że partyja graje volejbal, tak jo chcioł iść za nimi. Ale jak jo se tam kapke przibliżił, tak żech zjiścił, że tam je L a nie chciało se mi ji ukazować, bo bych ji musioł cosi wyświetlić. Tak żech szeł raczi  do wody,  aj choć se mi moc nie chciało a potym se susził a fórt to tak opakowoł dokółka. Jak jo tak pływoł w metru trzicet, tak se naproci mie wynorziło krasne stworzyni a jo se prawim, że to odkiylsi znóm. Óno se to na mie uśmiychło, pozdrowiło mie ahoj a zaś se to ztraciło. A jo tam stoł jak wyjańczany, aż mi zaczła być zima. Przipómnioł jo se, że to była ta Rusalka od Stańka. Wylóz jo z wody a prawim se, że uż se teraz idym tyn wolejbal zagrać. Tak żech se tam miyndzy tóm partyje wmóntowoł a wszimnył jo se, że mie L sleduje. Pozdrowił żech se z nióm a spytoł se ji, jak żije. Prawiła, że dobrze a hned na to jo se spytoł, co je z Petrym. Powiedziała mi co a a jak a jo se uż ji na nic wiyncej nie pytoł a tak my ukóńczili naszóm debate.
   Wieczór jo se szeł siednyć do Ameryki. Tam żech se potkoł ze synkami, jak społu słóżimy w HK a też sóm prawie dóma. Dłógo my se uż nie widzieli, tak my rozebiyrali starości a radości naszigo wojynskigo żiwota. Do salu wlyzła jakosi partyja. Miyndzy nimi była aj L. Asi tak godzine po nich prziszły dwie dzieuchi. Jak jo widzioł tóm jednóm z nich, tak mie zaraziło a jo uż se ganc przestoł wienować obwodu naszigo stołu. Była to zaś ta bylinka BHR od Stańka. Zacznył żech wyczihować, w kiery moment D opuści lokal. Wszimnył żech se, że se pore razy otocziła w mojim smieru a letmo mie przeleciała pohledym. Yny że u tego samego stołu siedziała aj L a jak jo se tam fórt dziwoł  ku tymu stołu, tak jo se aj wszimnył, że mie sleduje też. Nasze pohledy se spotkały, tak my se na sebie uśmiychli. Jo se potym zaś zacznył wienować partyji. Kóniecznie jo se doczkoł tego, że stowo od stołu D a idzie do chodby. Jo hned wyskocził od partyje a szeł tam też. Potym żech na chwile poczkoł na chodbiczce. Wyszło to. 
- Mosz na chwile czas?

- Ja, ale wubec nie wiym o co ci idzie.
WYPADNIYNI  L

   Tak żech jóm tam wycióngnył pod strzeche a spuścił jo zamiast galot projew. Zacznył jo od tego, jak my se zeznómili a strasznie jo zacznył pruszić, że na wojnie skoro o niczim inszim nie przemyślóm, jako o ni.
- Jo by ci chcioł strasznie moc cosi ważnego powiedzieć. 

- A co?

   Zacznył jo jóm napinać a potym jo ji zdzielił, że jo uż od obiadu nic nie jod. Zaczła se tymu śmioć. 

- Dość srandy a teraz ważnie.
   Opowiedzioł jo ji story o L a przi tym jo ji wyświetlił, że to je ta dzieucha, co z nióm siedzi przi stole. Spytała se mie, czymu jo to z nióm tak skóncził.
- No, to ci chcym teraz położić jako otazke. L je piekno dzieucha, nic ji nie chybi, tak jeśli żeś mi je na to schopno odpowiedzieć. 
   Nic na to nie mówiła, tak żech ji nakóniec powiedzioł:

- Bo jo miyndzy tym wszeckim poznoł aj tebie. 

   Jak my tam tak stoli a dziwali se na sebie, tak se otworziły dźwiyrze. Gdosi odchodzoł z Ameryki. Jak se ty dwie postawy dostały z tej ćmy na światło, tak jo ztwardnył. Był a to L a jejo kamoszka. Jak mie L poznała, tak se mi zdało, że se rozpłakała a zaczła uciekać. Strasznie mie to mierziało, ale abych za nióm szeł, to mie ani nie napadło. Potym jo se spytoł  D, jeśli to wszecko widziała. Przikiwła.
- Chciała by żeś zy mnóm chodzić?

- Ni!
   Eszcze jo se jóm snażił przemówić, ale nie pómógało to, tak my szli każdy ku swoji partyji. Wieczór my wszak mieli społecznóm ceste ku jejimu autobusu, tak jo se z nióm domówił na jutro o 17.00 u poczty a rozłónczili my se.
POLEMIKA
   Rano, jak jo se obudził, tak żech mioł taki krasny pocit. Ni móg jo tymu uwierzić, jeśli to je fakt prowda, że jo se z nióm domówił na dzisio na pióntóm u poczty. Dopołednia jo mioł czas, tak jo uważowoł, co z nióm podniknym. Doszeł jo ku tymu, że nejlepszi beje, jak jóm zakludzim ku miejscu, kaj se zpływo Łómnianka z Olzóm a powiym ji:
Tak, jak se zpływajóm ty dwie rzeki, tak se możóm aj zpłynyć nasze osudy. Każdy uż mómy cosi za sebóm. Olza uż ciecze sice kapke deli a przeszła wszelijakimi zataczkami a jakisi tyn splaw też uż przekónała. Starcziła se uż aj zniecziścić. Naprzikład w Kohinorce. Łómnianka mo swojóm ceste podobnóm, akurat że ciecze z tych strón, kaj Olza nigdy ni miała przistymp. Ku jejimu zniecziszczyniu doszło też, ale w Sanatorce (tamstyl je tyn jeji, co je na wojnie). A tu se ty dwie rzeku zpływajóm. Jedna se wleje do drugi a uż idóm społecznym korytym. Tak jak my se też do niedowna nie znali. Nie sóm tymu ani dwa miesiónce. Tu na to miejsce jo cie przikludził tymu, abych ci doł najawo, że bych chcioł, aby se ty nasze osudy też tak zpłynyły, jako wody tych dwóch rzek a szły społu przez wszelijaki przekażki aż do morza…

   Potym jo mioł eszcze prziprawióny taki zaczóntek, o kierym se zminim nieskorzi. Abych se ale prziznoł, ta jo tak na 70% rachowoł z tym, że óna tam nie przijdzie. A trefił jo se. Czakoł jo tam u tej poczty od 16.55 do 17.15 a potym jo to wzdoł a szeł z kamoszami do Ameryki.
STRZELÓNY NAPAD

   W Ameryce se nas zaś zeszła tako wiynkszo partyja, no a bawili my se tam o wszelijakich wiecach. Doszło zaś ku wojnie a ku zeskokóm. Koło ósmej tam prziszła D.  Ani jo tym nie był tak moc przekwapióny, bo jo se informowoł a zjiścił, że tam tak chodzi prawidelnie. Siedła se wedle mie ku stołu. spytoł jo se ji, czi mi nie chce nahodou co powiedzieć. Pry że ni. Spytoł jo se ji konkretnie, czymu tam jako nie prziszła. Ni miała pry czasu a wiyncej że mi o tym nie powiy. Tak jo se uż do odchodu z Ameryki z nióm na tyn temat nie bawił.
   Prziszła zawiereczno doba. Było trzeba iść do chaupy a my jakómsi dziwnóm zgodóm okolności na sebie zbyli. Tak żech jóm szeł odkludzić na stanowiszcze. Ku moji radości nóm skoro zpod nosa ujechoł autobus. Nawrhnył żech ji, że z nióm pujdym pieszo na Mosty. Ale nakóniec my se domówili, że pujdymy aspóń o zastawke dali. Jak my szli przez most u stanowiszcza, tak jo dostoł strzelóny napad. Mówim ji:

- Strasznie mie mierzi, że żeś dzisio nie prziszła ku tej poczcie, ale myślim se, że to eszcze pujdzie naprawić. Przed jejimi oczami żech przekryncił godzinki z 22.45 na 16.55 a prawim ji:

- Je za piynć piynć a jo cie o 17.00 czakóm u poczty. Zależi yny na tebie, jeśli przijdziesz, albo ni.
   A szeł jo tam. U poczty jo se siednył na ziym pod lampe a wyglóndoł, jeśli przidzie. Naroz se na moście zaczło cosi ruszać. Nejpiyrw jo był zkłamany, bo se mi zdało, że se to stworzyni ody mi wzdaluje, ale potym jo poznoł, że to był optycki klam. Koniecznie se to stworzyni zaczło ku mie bliżić. Uż jo zacznył poznować obrysy jeji postawy a serce mi z radości podskocziło. Była to óna.
DZIWADŁO
   Prziszła ku mie a powiedziała ahoj. Jo se robił, żech jóm jako nie widzioł, tak żech se tego pozdrawu zlynknył a prawim ji:

- Jej, ty żeś prziszła? To snad ni ma możne?! Jo se myśloł, że uż nie przijdziesz. Móm w kapsie przigotowanych 50 Kčs a jak byś nie prziszła, tak ich ze żalu pujdym przepić. Fakt, zrobiła żeś mi wielkóm radość. 

   No a potym my se bawili o tym, kaj pujdymy. Było nóm dziwne, że je dziepro piynć godzin popołedniu a na poczcie uż żodyn nie robi. Nakóniec my se domówili, że se pujdymy siednyć do Stańka. Tam ale było z nóm nieznómych duwodów zamknióne. Chwile my tam burzili a po nieuspiechu my se domyśleli, że tam je isto dzisio sanitarni dziyń. Tak my se powiedzieli, że se raczi zóndymy podziwać do sklepów. Ale we wszeckich to wyglóndało na tyn samy przipad jak u Stańka.  Ani na dźwiyrzach nie były żodne cedulki we stylu „jsem na obědě“ albo „jsem na poště“ a podobnie.
- Podle mie by było nejrozumniejszi se zónść spytać na policajtów.
   Óna mi to ale hned rozmówiła, tak my szli smierym na Mosty, aż my doszli na autobusowóm zastawke przti Sanatorce. Tam my se siedli do budy a zaś my zaczli społu rozebiyrać nasz wzajemny wztah. Fórt jo dostowoł ty same odpowiedzi, ale to mi nie starcziło, tak mi po urczitej dobie dała klasickóm nabidke:
- Wiysz ty co? Zostanymy aspóń kamaradzi. 

   Na takóm nabidke jo ni móg zareagować inaczi, niż zachwatym śmiychu. Zacznył jo ciść głowe do szpary miyndzy deskami w ławce, potym jo jóm tamstyl ni móg dostać, ale jak se mi to podarziło, tak jo se zacznył rynkami wieszać po strzesze od budy a tymu wszeckimu humbuku przidowoł  szileny nadech głośny śmiych, kiery wychodzoł z moji niewymachanej tlamy. Óna zpoczóntku nie wiedziała, co se zy mnóm robi, tak se na mie dziwała jak na gupigo. Ale jak żech ji powiedzioł, że móm uż tela takich kamaradek, że bych móg z nimi założić klub mladých dopisovatelů, tak dostała zachwat podobny. Potym żech eszcze dodoł:

- Zebier to raczi  zpatki, bo ani nie wiysz, co z takimi kamaradkami robim.
   Potym my eszcze chwile siedzieli a zjiścili my, że uż je 19.00 naszigo wymyślónego czasu. Także my go musieli przewiyść zpatki na strzedoewropski, coż było 00.50. Niż przijechoł autobus, tak kolem nas przejechały dwa tiraki. Tyn jejich rachot motorów se tak perfektnie rozlygoł, aż to zaczło rezonować. Wywrcholiło to szilenym piskanim. Zhodli my se na tym, że to je, jak gdyby my siedzieli w mixeru. Totalni chaos. A wtym przijechoł autobus a rozłónczili my se. Zaś jedyn dziyń z dowolenki w tahu.
PODRAZ
   W sobote o 15.00 jo zaszeł do Ameryki. Było to prawie dziyń potym, co doszło ku tej kauzie ze sochóm Imakulaty na naszim rynku. Hned ze zaczóntku se tyn nowy hit rozebiyroł. Potym se naszła gitara a Koza zacznył śpiywać. Spuścili my blues, kiere trwało asi przez godzine a rozebrali my w nim wszecko. Od omezeności policajtów aż po krytyke socjalistycki społeczności. Gdyby tam był jakisi zażrany patryjota, tak zamiast do cywilu bych szeł za miesiónc rowno do basy.
   Kole pióntej tam zaś prziszła D. Nijak my se moc społu nie bawili. O szóstej  my zapłacili a wybrali se na ceste ku autobusu do Bukowca. Mieli my w sebie kupa energie, tak kogosi napadło, że to dómy poklusym. Uwolniła se nas tako miynszo skupinka. Jak jo za mostym przedbiygoł D, tak se mi zamotały nogi. Że to był podraz, żech se uświadómił, aż na ziymi. A to żech uż mioł podrzity łokieć. Stanył jo a pieknie ji podziynkowoł. Każdopadnie se ji podarziło maksymalnie mie przed ostatnimi ześmiysznić.
   Autobusym my dojechali do Bukowca. Tam se nóm jako tako  podarziło bez płacynio dostać na hrziszcze. Prawie jak jo tam za skupinóm Gladys przeskakowoł przez płot, tak grali Fabryke Małp. Dograli jóm a zagłosili zmiane. Zabawa je przełożóno do gospody U Turka. Ku przewozu je przistawióny autobus pod hrziszczym.
U TURKA
   Na salu my byli eszcze wczasi, niż zaczli wybiyrać wstympme. Jak my tamstyl wychodzali, tak my upozornili chłopa, kiery tam prziprawowoł kase, że tu za chwile przijdymy zpatki. Idymy yny na skok na piwo. Powiedzieli my mu, że nas lehce pozno. Roman mo zawiónzanóm rynke, no a jo je ganc zdrowy. Dali my po dwa piwa a jak my chcieli iść na sal, tak tyn chłop Romana puścił a po mie chcioł listek. Asi 10 minut jo to z nim zmówioł a nakóniec jo kiwnył rynkóm a powiedzioł mu, że to ni mo cene se o tym bawić a wlóz jo bez płacynio do postrzodka.
   Tańcowało se o żiwot. O pauzach my wdycki siedzieli na ławce u ściany. Przed nami był dłógi stół. Jo tam siedzioł wedle D a zaczinała prawie nowo tanecznio runda. Były to zrowna polki a walcziki. Tak żech jóm wyzwoł na plac. Nie chciało se mi obchodzać stół, tak jo w teniskach wyskocził na ławke, podoł jo ji rynke, wylyźli my na stół pokryty biołym ubrusym, z niego my skoczili na ziym a zaczli ludowie krzepczić. Zabawa nabiyrała kóńca. Asi o jednej my wyrazili na zpatecznióm ceste do Jabłónkowa. Prawie my mijali w Piosku Łabaja, jak my słyszeli muzyke. Tak my se z D eszcze rozhodli, że tam zóndymy. Prawie jak my wchodzali na hrziszcze, tak wedouci jejich skupiny zagłosił „dobranoc“ a odegrali zawierecznóm znielke.
DOCIYRNOŚĆ 
   Szli my se eszcze na chwile siednyć na ławke. D siedziała naproci mie a na karku miała ze skury talisman. Był tam zaplyncóny do copku promiyń włosów. 

- To sóm włosy od tego twojigo synka?

   Że pry ja. Tak żech jóm zacznył zaś przemówiać. Wiym, że to wtedy na nióm pusobiło. Siedziała ze sklopiónóm głowóm a po licach ji ciykły łezki. Musim ale uznać, że je twardo jak skała. Po urczitej dobie nabrała wielkóm zasobe energie a uż se złómać nie dała. Skoro całóm ceste my szli milczki wedle sebie. Aż przed mojóm jaskinióm jo se ji spytoł:
- Mógła by żeś mi cosi dać?

- A co?

- No asi to, co dowo każdo dzieucha synkowi w naszim wieku.

   Óna o tym zy mnóm nie chciała ani mówić, tak żech se przed nióm klynknył na kolana.

- Czymu se przedy mnóm tak poniżujesz?

- Jo se je tego dobrze wiedomy, że se przed tebóm poniżujym. Też żech to eszcze przed żodnóm nie robił. Aspóń mosz możność widzieć, jak mi na tebie zależi. 

- Niech uż tego, to ni mo cene. Idź raczi do chaupy!
   Jo mioł ale fórt swoje a prawił jo ji:

- Ty se eszcze zy mnóm użijesz. Uż teraz zaczinosz być z nerwami w hajzlu, tak nie wiym, jak to beje z tebóm wyglóndać po wojnie, jak cie bedym otrawowoł każdy dziyń.

   A zaś jo jóm zacznył pytać, aby mi to dała. Jak uż zaczła moc prskać, tak jo se ji spytoł, jeśli wubec wiy, jakóm wiec po ni chcym. Ironicki mi odpowiedziała:
- Ni! Nie wiym, jo je eszcze gupio!!!

   Chwile jo jóm napinoł a potym ji to na rowine powiedzioł. Jak słyszała, że chcym jejóm fotke, tak se roześmioła, ale ni na dłógo. A powiedziała:

- Fakt, idź uż raczi.
   Jo jóm posłóchnył a szeł ku chaupie. Niż jo doszeł ku wchodowym dźwiyrzóm, tak jo se spómnioł, że jo se na nióm wtedy w tej budzie na zastawce deli zadziwoł. Spytała se mie, czmu jóm tak ostrze pozorujym.
- A to se ani nimożym z bliska porzóndnie zadziwać na obraz, kierymu se jedynie wyrowno portret Mony Lisy od Leonarda Da Vinci?
   Ta spóminka mie prziwiydła ku tymu, że mi strzeliło w glacy. Napadło mie, że pujdzie pieszo aż ku Sanatorce a tam że beje czakać na autobus. Tak jo se rozbiegnył z tym, że tam bedym zicher o cosi wcazsi niż óna. U kierchowa jo przedbiegnył jakómsi partyje a óni se prawióm:
- O, jakisi sportowiec!
   Konecznie jo dobiegnył ku zastawce a był jo rod, że D tam eszcze nie była. Tak jo se na chwile nacióngnył na  ławke, że se zdzrymnym.  Ostatni co se pamiyntóm było to, że ta partyja, co jo jóm przedbiegnył, przechodzała kole budki a gdosi z nich zagłosił:
- Dziwejcie, tak kóńczóm ci sławni sportowcy!
PSYCHO

   Zajimawe przebrani do reality. Tymu se uż mówi psycho. Wzbudził mie cinkot elektryckigo dzwónku. Otworził jo oczi, co znaczi, żech se spisz naroz uświadómił swojóm egzystencyj.  Był jo oprzóny o szklanne wchodowe dźwiyrze jakisi piyntrowej wile. Za szkłym było widzieć schody nawyrch. Było mi to wszecko dziwne a do tego eszcze tyn rachot dzwónku. Potym dziepro jo zjiścił, że móm nacióngniónóm  rynke a palec prziciśnióny na dzwónku. Jak jo go sundoł, tak żech na nim przeczitoł miano majitela baraku. W tych miejscach jo był popiyrszi roz w żiwocie. Ganc nieznóme otoczyni a prostory. Wielko zogroda a w postrzodku barak. Z chaupy se zaczły ozywać jakisi zwuki a eszcze jo mioł aj możność zaglóndnyć na schodach czynść nogów obutych do papuczi a pruhowane nogawice od piżama. Na nic jo też nie czakoł a rozbiegnył se ku brance. Ta była zamknióno, tak jo jóm musioł przeskoczić a uciekoł jo czim jak nejdali z miejsca, kiere se mi wryło na wieki do pamiynci. Że by tymu, że na tynm dzwónku było napisane Ryłko? 
   Pómału jo se zacznył orientować. Zjiścił jo, żech je w sanatorce, je szejść godzin rano po wschodu słónka a konecznie wiym, jak se nazywóm. Wubec jo ni mioł a do dzisia ni móm pojyncio, co se mi po usniynciu w tej budce mógło stać. Mioł jo ale pocit, żech mioł nakopniónóm ledwine. O 6.20 jo prziszeł do chaupy. Pocichutku wlazujym do siyni. Z kuchynie prawie wychodzała segra, kiero se chystała do roboty. Tak żech był strasznie rod, że se mogym o tym nieprzijymynym zażitku z kimsi podzielić.
BLUES

   W niedziele jo był w kinie. Dowali nadherny italski film Přízraky lásky. Głównóm postawe tam groł urzyndnik, kierymu se fórt wybawowała jego staro miłość. Jedyn dziyń jako młodo, nieskorzi zaś staro a poznaczóno ciynżkóm chorobóm. Nakóniec z tego ztracił rozum a skóncził w blazincu. Jaksi mi tyn film przipadoł strasznie znómy a silnie na mie zaposobił. W poniedziałek jo szeł na niego eszcze roz ze segróm. Do Ameryki jo szeł aż we wtorek. Zpoczóntku my siedzieli na bazynie u bufetu. Była tam aj D. Sem tam na mie chynyła pohled a uśmiychli my se na sebie. Potym jo szeł z Miminym do wody no a o 18.00 my wlyźli do Amery do postrzodka. Tam to ale było pełne, tak my szli do Bulawy. Niż my wlyźli do postrzodka, tak jo se potkoł z dwóma kolegami a dzieuchóm jo powiedzioł, aby mi tam chytły fleka. Po 15 minutach żech za nimi prziszeł, no ale tam wtedy nie było piwa, bo pry doszło. Pytoł jo se D, jeśli ji beje moc wadzić, jak teraz zy mnóm pujdzie na pole,  bo ji potrzebujym cosi powiedzieć. Uśmiychła se a przikiwła, że idymy. Wyszli my przed Bulawe a zalyźli my do pruchodu. Pytała se mie, kaj z nióm chcym iść. Jo se oprził plecami o murek a jednóm nogóm jo we wyszce kolan obiyroł z nerwozity pucówke. Óna se postawiła naproci mie. A jo spuścił:
- Szkoda, że tu nie graje żodno muzyka. Ty słowa by ku tymu lepi zaposobiły. Trzeba by starcziło yny taki blues. To, że cie móm rod, to uż ci mówić nie musim. Ale teraz jo mioł dość czasu na rozmyślani a prziszeł jo na to, że nejrozumniejszi beje, jak tego niechóm. Tym bych se chcioł z tebóm rozłónczić a pożóndać cie eszcze o to, abyś mi odpuściła wszecko to, co jo uż zwóli tebie zrobił a aj co eszcze zrobim. Bo jo nie jednóm jako mi mówi rozum, ale serce. Tak Ahoj.
   Doł jo ji puse, a odeszeł żech. Strasznie jo se musioł przekónywać, abych se nie obrócił a nie rozbiegnył za nióm. Ale fórt jo se namówioł, że musim ukozać swój hónor. A podarziło se mi dónść aż do chaupy. Całóm noc jo skoro nie społ a swierził  jo se ze wszeckim segrzi. Ta se mi zaś swierziła ze swojim problemym.
KÓNIEC  ORLAPU

   Rano y wyszli z Miminym a Opicym na Girowóm. Była perfektnio pogoda. Po piyrszi żech se pokusił wylyźć na skałe a podarziło se mi to. Jak żech se podziwoł dołu, tak mi moc wesoło nie było. Potym my tam ty skały zlaniowali. Wyszli my na szczit a potym do chaupy. To był nejkrasniejszi dziyń na urlopie. Kóniec był zaś jako wdycki w Ameryce. Mie ale wieczór nie było wubec do śmiychu, ani do rzeczi. Wtedy jo se myśloł, że jo uż je z D definitywnie rozdzielóny, ale óna tam prziszła zaś. Tak żech ji yny kiwnył ahoj. Potym tam padały u stołu zaś jakisi ty wtipy. Doszło ku zawierecznej godzinie a było trzeba iść. A my na sebie jako wdycki zaś zbyli. Tak żech z nióm szeł na stanowiszcze ku autobusu. Jedyn autobus nóm ujechoł. U stanowiszczo jo ji powiedzioł, aż na mie chwile poczko, że se potrzebujym odskoczić. Jak jo se tam wrócił, tak uż tam nie była. Nasmolóny, że asi uciykła, żech przeskocził gelandre a przez stanko jo szeł krziżym do chaupy. A zaś słyszim tyn nadherny głosek. Osłowiła mie a jo jóm uwidzioł w tej ćmie siedzieć na ostrówku. Prawiła, aż idym ku ni. W tyn dziyń jo po piyrszi słyszoł bajke o siódmiczce. Jak jo se siednył wedle ni, tak nalewo ody mie stoła tabula z czasami odjezdów autobusu z numerym ostrówku też 7. Wtedy se mi uż zdało, że to je wszecko na dobrej ceście, bo my se mieli ku sebie…

   O 23.00 przijechoł autobus, tak my se rozłónczili z tym, że za 42 dni se uwidzimy na zabawie a dali my se puse. Óna nasiedła do autobusu. Eszcze jo se za nióm dziwoł a było mi smutno, ale naroz wystómpiła jedna holka. Jo tam był dwa dni przedtym za nióm zwóli jednej zależitości, ale ni móg żech jóm nigdy zaścignyć dóma. Tak żech był rod, że jóm widzim, bo my se potrzebowali domówić ohlednie jednej ryskantni akce, kiero była chwałabogu za nami. Zaczli my se witać, jako gdyby my se strasznie dłógo nie widzieli. Wszimnył jo se że to D pozorowała z okna. Autobus se rozjechoł. Jo jóm eszcze widzioł oprzónóm o zadni okno autobusu a przipómniało mi to tóm scene z filmu Přízraky lásky, jak tóm swojóm piyrszóm laske objewił po 30 rokach a też jóm spatrził przi zadnim oknie w autobusu kajsi w Rzimie. Kóniec filmu ganc ta samo scena. 
   Na drugi dziyń rano jo szeł na fizlarnie. Wszecko mi dobrze dopadło. Pómału jo se balił wiecy a chystoł se na ceste. Do 15.00 jo chodził w cywilu. Był jo eszcze u Stania a Romanowi powiedzioł, aż eszcze D wyrzóndzi wzkaz, że jeśli se chce o rok a pół zkrócić czakani, tak niech porozmyślo. Podle mie ji to mówił, ale óna se to stejnie moc ku sercu nie zebrała.
17.9.1984

   Od tej doby, co jo to zacznył spisować, uż upłynyło kupa dni. Do cywilu mi zbywo uż ostatnich jedynost. W mojim wztahu ku ni se wubec nic nie zmiyniło, aż na to, że z niego spadła asi jedna kapka, ale to je we srownaniu z tym, kiela ukapało ze wztahu ku L ganc zaniedbatelne. Uż se każdopadnie cieszim na zabawe. 
POWOJYNNE MOŻNE WARYJANTY

26.9.1984
   Do cywilu mi zbywajóm dwa dni. Abych był dokładniejszi, tak uż yny 58 godzin. Kóniecznie ze sebie sundóm ty prociwne hadry, chynym na sebie swoje klasycki ciwilne obnoszóne obleczyni, rozłónczim se z kamratami a na tych, co mi nie wóniali rachujym, że hónym zapómnim. Zjiścił jo, żech je na letiszczu z naszego roczniku ostatní, co chytnył słóżbe. Ni móm co robić,  je 23.00 a móm eszcze godzine a pół czasu, tak żech se rozhodnył, że to tu uż musim uzawrzić. Rozmyślóm o tym, jak to w tóm sobote wszecko dopadnie a wymyślóm wszelijaki waryjanty. Tak zacznym od tych nejjednoduszszich:
a) Przijdym na zabawe a D tam nie beje.

b) D beje na zabawie z tym synkym, co go mo na wojnie a ón beje momentalnie dóma na opuszczaku.
c) Zacznym jóm przemówiać a óna se pro mie rozhodnie.
d) Hned przi piyrszim pokusu o to, abych jóm pro sebie zyskoł, mie sproście odmitnie, albo se mi citliwie beje snażić wyświetlić, że to ni mo cene.

e) Kierchów story. Po spotkaniu z nióm se mi jóm podarzi wycióngnyć ze sali przed Kulturak a tam jóm zpracować, aby se szła zy mnóm przynść. Potym pujdymy kole kierchowa a jo se ji miyndzy rzeczóm spytóm, jeśli se nie boji w nocy na tyn kierchów zónść. Jak powiy, że ja, tak jóm tam po delszim przemówianiu dostanym, a jak se nie beje boć, tak móm o problem miyni. Dóndymy tam ku głównymu krziżu a w jego blizkości se siednymy na grobowy kamiyń a zapolim tam kajsi świyczke. Bedym ji opowiadoł pore straszidelnych historek a spytóm se ji, jeśli wierzi na zahrobni żiwot. Je mi jedno, co odpowiy, bo hned na jejóm odpowiedź ji bedym opowiadoł celkem dojimawóm, ale yny kapke straszidelnóm przigode. 
   Byli nowomamżele a kupili se stary dóm na pobrzeżu. Wdycki im wszecko klapało, ale po przekludzyniu se ku tymu brzegu tego morza zaczło być cosi nie w porzóndku. Tyn chłop jeździł każde rano do roboty a wracoł se nieskoro wieczór. Jego małżónka zostowała całymi dniami sama dóma a zaczinała w tym nowym otoczyniu nabiyrać zajimawe pocity. Czynsto słyszała wedle sebie w bezprostrzedni blizkości podejrzałe zwuki, kroki a nieskorzi aj ludzki głos. Roz malowała portet cery swoji przijaciółki. Naroz se zaczła dziwać do nieurczita a rynka zaczła robić pohyby proci jeji woli. Przekwapióno zjiściła, że namalowała obrysy ji fizycki nieznómej, ale duszewnie powiadómej osoby.  Jednóm noc dokóńca aj przeżiwała krasny intymny styk. Jeji chłop leżoł wedle ni a nie chapoł, co se z nióm robi. Tak jóm obudził a a óna se mu swierziła, że se ji śniło, jak se z kimsi miłuje. A że czuje, że w tym dómu je jakosi trzecio osoba, kiero do jejich wztahu nieprzijymnie zasahuje. Miłosne sceny se ji z tym niehmatatelnym  amantym opakowały skoro każdy dziyń.  Roz wzruszóno zaczła pisać aj po ścianie jego miano, kiere do tej doby skoro wubec nie znała. Nie wiedzieli jak to wyrzeszić, ale nakóniec doszli ku zawieru, że by było dobre zjiścić przedeszłego właściciela tego dómu. Tyn uż był ale 30 roków umrzity. Zjiścili ale, kaj bywo jego bywało narzeczóno. Ta jim opowiedziała o jejim wztahu a ukozała jim Jonathana na fotce. Był to tyn sóm, kierego aktualno pani dómu namalowała wtedy na tyn portret. Tym se ale jeszcze nic nie wyrzesziło. Naopak, Jonathan na nióm atakowoł czim dali tym wiyncej. Roz jóm ale aj obrónił przed niebezpiecznym złodziejym, kierego prziścigła przi kradzieżi a kiery był nieznómóm siłóm wywrhnióny z dómu do morza. Jakimsik intymnym zahadnym zposobym i Jonathan wsugerowoł, aby kupiła flaszke wina. Przigotowała dwie  fifki  a kupiła se aj biołe wiesielowe szaty. Wieczór na stołeczku u krbu to uż było wszecko przigotowane. Flaszka z winym se dźwigła a dwie fifki sie napełniły. Potym sie do obóch wsypoł jakisi prószek. Jednóm fifke se zebrała óna, drugom niehmatatelny Jonathan a przicinkli se. Uż se chciała napić, ale wtym wlóz do pokoja jeji małżónek a hned jak to widzioł, tak jóm zacznył przemówiać, aż tego nie pije. W tyn moment była miłość tak silno, jak zahrobni siły. Ale całóm tóm sytuacyj wyrzesziła Jonathanowo bywało narzeczóno, kiero se tam też naroz zjawiła ganc na ostatnióm chwile. Wyrwała pani dómu fifke z rynki a zaczła jim wykłodać jejich zamiłowane story. Mieli se z Jonathanym radzi, ale tymu, aby se zebrali, tak jim bróniły socjalne rozdzioły. Ón był z bogatej rodziny, óna zaś z chudobnej. Ostatní sylwester, kiery społu spyndzali, był prawie tu w tym dómu. Jonathan wtedy też kupił flaszke wina a naloł jóm do tych samych fifek co teraz a powiedzioł: Jedynie poziymski żiwot nóm bróni w tym, aby my byli społu. Tymu sie rozhodnył, że pożijóm trucizne a złónczóm se we wieczności a uż ich nic nie rozdzieli. Do wina nasypoł dwie dawki trucizny a pricinknył se z nióm. Mieli to wypić obo. Yny że ón to wypił o cosi wczasi a trucizna zaczła  na niego uczinkować. Óna jak to widziała, tak dostała z tego strach a nie odważiła se tego napić. Eszcze popisała jego wyczitawy pohled przi umiyraniu, jako że go w tym niechała samego. A jak to doopowiadała, tak se tego wina napiła. Naroz ich było obóch widzieć. Jako że jejich dusze w takim jasnym świetle. Óna omłodła o takich 30 roków a była we wiesielowych szatach. Przeszli kole nowych właścicieli dómu a wyszli z dómu smierym ku morzu.
1) Wiysz czymu ci to wubec opowiadóm? Bo se cie chcym spytać, jeśli wierzisz w pośmierty żiwot. Nas rozdzieluje też yny żiwot poziymski a wielkóm role tu graje trzecio osoba, kierej se lehko zbawimy a to tak, że se też spojimy we wieczności. 

   Potym wycióngnym z kapsy granat a wyrwiym pojistke. Óna beje mieć strach, tak beje chcieć odymie uciyc, ale jon jóm pewnie sewrzym a powiym ji, że za 7 sekund beje po wszeckim. Potym to puknie a zamiast wybuchu se z tego beje dymić a óna z tej radości, że to przeżiła beje tak wzruszóno, że jóm to przewalcuje a zacznymy to społu cióngnyć. 
2) Zależi yny na Tebie, jeśli wierzisz w pośmiertne egzystencyje. Każdopadnie se  teraz porzóndnie dyrż przi duchu. Nie wiym, co se ty myślisz o mie, ale porozmyślej sama. Przed trzyma miesióncami jo se ci zjawił. Przed tym żeś mie wubec nie znała. Kupa ludzi jo se musioł kupić, aby potwierdzili mojóm totożność. Tu na tyn świat jo se dostoł yny tymu, że jo se tam dowiedzioł o twoji egzystencyji. Nejpiyrw mie tu puścili yny na trzi dni. Wtedy se mi cie nie podarziło zyskać. Nieskorzi żech dostoł możność dostać se tu eszcze na 13 dni. Po wielkim snażyniu był wysledek też tyn sóm. Uż jo se myśloł, że se na ziym nigdy nie dostanym, ale przeca yny se mi to podarziło. Dostoł żech na to yny jedyn dziyń z tym, że jak mi to nie wyndzie, tak se tam uż musim wrócić na wieki. A ty żeś mi tóm możność nie dała, coż znaczi, żeś mie zlikwidowała a jo se tym padym musim z tebóm na wieki rozłónczić. Wycióngnym z kapsy kouzelnóm krabiczke a powiym: Weźcie se mie zpatki Siły piekielne! Skóncził żech tu!

   Z krabiczki se zacznie kurić  a jo se ztracim. Na opacznej strónie cosi zahóko. Óna se tam obróci a uwidzi oświetlónóm lebke nad pómnikym, jak na nióm kiwie rynkóm. Z drugi stróny zahóko też a zaś to same. Jeśli mo silne nerwy, tak to przeżije. Jeśli ni, tak mo smołe a jo samozrzejmie z nióm.
   Wyświetlyni beje isto taki. Kouzelno krabiczka beje dymownica. Jo se w tym kurzu ztracim. Z drugi stróne bedym mioł postawiónego kolege, kiery beje stoł za pómnikym tak, aby mu było widzieć yny głowe, kieróm beje mioł oświetlónóm baterkóm a beje kiwać rynkóm. Naproci uż bedym zaś robić to same jo a bedymy se fórt dookoła strzidać a doprowodzać tyn teater nieludzkimi skrzekami. Tóm wariante ale pro jistote wyniechóm, bo by mógła naszo ziym nahodóm przijść o jedyn z krasnych ukazów. 
f) Po odpowiedzi „ni fakt, to nimo cene. Dyć wiysz, że móm tego synka na wojnie“ ji nawrhnym, aby my założili skupine 2+1.
PO NADZIEJI
20.10.1984
   Piszym to skoro miesiónc po wrócyniu z wojny. Prziczine móm ku tymu isto takóm. Abych se móg rozpisać o nowej wiecy, musim uzawrzić staróm. O ceście z wojny se nie bedym rozpisować, akurat se kapke otrzym o zabawe, kiero se nie uskuteczniła w sobote, ale uż w pióntek. To też było prziczinóm tego, że jo od cugu nie szeł przimo do chaupy, ale  przez Bulawe a Ameryke do Kulturaku. Tam jo widzioł D siedzieć u stołu. Przeszeł jo kolem ni a lewóm rynkóm ji przejechoł po włosach. Z uśmiychym na twarzi jo jóm pozdrowił szeł dali. W nieskorszich godzinach jo był tak rozjechany, że jo tańcowoł aj obleczóny tak, jak mie z kasaren wysłali aj z aktówkóm pod pażóm a całowoł jo se na salu z jednóm mie wtedy nieznómóm dzieuchóm. Był jo szczynśliwy z nawrócynio a nieszczynśliwy z D, bo stejnie jo se był świadómy, że mi z tego wztahu nigdy nie wychodzała naproci ani jakosi nadzieja. Też jo se miejscami aj zamyślowoł nad swojóm prziszłościóm. Chcioł jo se ale owierzić, kieróm waryjante mi D podsunie. Wycióngnył żech jóm (ni na siłe) przed Kulturak a zacznył ji wylywać swoje city. Dopadło to przesnie podle waryjanty d). Stejne przicziny jako wdycki. Ale aspóń zy mnóm kómunikowała doś citliwie. Miyndzy inszimi jo mioł w taszce aj dymownice, ale od Kierchów story jo raczi  upuścił. Sóm sebie se eszcze teraz dziwim, jak żech móg być tak dociyrny a naiwny, żech ji był schopny czitać ty urywki z tych nesmyslów, co prawie teraz dopisujym a tak se wzbudzować nadzieje, że to zabiere. Po zabawie jo jóm szeł odkludzić ku zastawce, o kierej jo se uż zminiowoł w przedeszłych kapitolach.
FINITO

   Oczi se mi otworziły aż na drugi dziyń a to eszcze ni możym dziynkować sebie, ale zaś yny tymu, że baby nie udrżóm jynzyk za zymbami. Oto jo wyczitoł w jednej ksiónżce móndrość „nevěř ženě, dokud dýcha“. Ale mie to prawie pómógło. Segra ślubowała swoji kamoszce, z kieróm jo kiejsi chodził, że mi nie powiy to, co od ni słyszała:
- Jo ji mówiła, że Tomasz prziszeł z wojny a óna była nieszczynśliwo z tego, że jóm zaś beje otrawować. 

   A jak żech se to od segry dowiedzioł, tak doszło ku przełómu.  Hned w tyn dziyń my mieli beczke u Ivana w garażi. Było to lepszi niż zabawa. Sztyrycet ludzi, Martina, muzyka, gitary, huśle, piwo. Była tam aj D. Jo jóm z fleku a z jistotóm upozornił, że uż zy mie nie musi mieć obawy. A co jo ji prawił, to żech aż do dzisia dodrżoł. Akurat żech mioł tyn pocit, żech ji je fórt cosi dłóżny. Tak żech to potuplowoł na zabawie kóńcym października. Na kóniec tej zabawy w kulturaku żech za nióm zaszeł a spytoł se ji, czi mo rada hadanki. Pry że ja. Tak żech ji położił otazke:
- Czymu jo kiejsi kole tebie chodził, jak kolem boginie a teraz uż ni?

   Doł jo ji na odpowiedź trzi pokusy. Piyrszo odpowiedź była:

- Asi żeś prziszeł na to, że móm synka a o tebie ni móm zajem.

- Nie trefiła żeś se, bo na to żech uż prziszeł na orlapie.

   Odpowiedź drugo po delszi dobie:

- Naszeł żeś se jakómsi dzieuche.

- Ni, ganc mimo.

   Trzeci odpowiedzi jo se ni móg doczkać. Albo jóm to nie napadło, albo se uwiedomowała, jako je skuteczność ku ni niemiłosierno. Nakóniec żech se rozhodnył, że ji to powiym. 

- Je to tymu, że do roka założim kapele, kiero se można beje nazywać Blaf a wydo minimalnie 6 elpiczek a za 30 roków beje mieć odegranych przez 1000 koncertów a ty bohużel do tego konceptu wubec, ale ani kapke nie zapadniesz. Można ale beje o tebie kiedysi w jakisi brożurce niepaterno zminka. Doł żech ji puse forever a wierzcie mi, że se mi ulewiło a wszecko szło potym ganc inaczi.

